ՀԻՄՆԱՎՈՐՈՒՄ    
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՈՒ ՇՐՋԱԿԱ ՄԻՋԱՎԱՅՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ 
1. Ընթացիկ իրավիճակը և իրավական ակտի ընդունման անհրաժեշտությունը
1.1. «Արգելոցապարկային համալիր» բնության հատուկ պահպանվող տարածքների կառավարում միջոցառման մասով
Կառավարության 2025 թվականի օգոստոսի 21-ի «Համահայկական խաղերի համաշխարհային կոմիտե» հասարակական կազմակերպությանը կառուցապատման իրավունքով տարածք տրամադրելու մասին» №1184-Ա որոշմամբ «Արգելոցապարկային համալիր» ՊՈԱԿ-ի ենթակայությամբ գտնվող «Ջրվեժ» անտառպարկից տրամադրվել է պետական սեփականություն հանդիսացող 23.3 հա հողամաս։

Կառավարության 2026 թվականի ապրիլի 9-ի «Հայաստանի Հանրապետության կառավարության 2025 թվականի օգոստոսի 21-ի №1184-Ա որոշման մեջ լրացումներ կատարելու մասին» №456-Ա որոշմամբ կատարվել են լրացումներ, համաձայն որի՝ Պայմանագրի ուժի մեջ մտնելու օրվանից հաշվարկվող առաջին 60 ամիսների ընթացքում կառուցապատման իրավունքով հողի տրամադրման պայմանագրով սահմանվող տարեկան վարձավճարի գումարը, ինչպես նաև տվյալ պայմանագրի կատարման հետևանքով և դրան անմիջականորեն վերագրելի՝ Հայաստանի Հանրապետության օրենսդրությամբ սահմանված հարկային պարտավորությունների կատարմանն ուղղվող գումարները փոխհատուցվում են Հայաստանի Հանրապետության պետական բյուջեի միջոցների հաշվին՝ Հայաստանի Հանրապետության օրենսդրությամբ սահմանված կարգով։ 
Սույն թվականի մարտի 27-ի ֆինանսատնտեսական նախարարական կոմիտեի նիստի ընթացքում (արձանագրությունը կցվում է) փոխվարչապետ Տիգրան Խաչատրյանի կողմից շրջակա միջավայրի նախարարությանը տրվել է հանձնարարական՝ «Արգելոցապարկային համալիր» ՊՈԱԿ-ին տրամադրվելիք միջոցները հետայսու նախատեսել նախարարության յուրաքանչյուր տարվա բյուջեով, իսկ 2026 թվականի համար ներկայացնել առաջարկություն՝ ֆինանսական միջոցների հատկացումը պետական բյուջեի եկամուտների և ծախսերի ավելացման հաշվին իրականացնելու վերաբերյալ։
«Համահայկական խաղերի համաշխարհային կոմիտե» հասարակական կազմակերպությանը կառուցապատման իրավունքով հողամասի տրամադրման պայմանագրի կնքումը և ուժի մեջ մտնելը նախատեսվում է 2026 թվականի հունիսի 1-ից և հիմք ընդունելով Կառավարության 2026 թվականի ապրիլի 9-ի «Հայաստանի Հանրապետության կառավարության 2025 թվականի օգոստոսի 21-ի №1184-Ա որոշման մեջ լրացումներ կատարելու մասին» №456-Ա որոշման 1-ին կետի 1-ին ենթակետը կնքվելիք պայմանագրով նախատեսվելու է, որ Պայմանագրի ուժի մեջ մտնելու օրվանից հաշվարկվող առաջին 60 ամիսների ընթացքում կառուցապատման իրավունքով հողի տրամադրման պայմանագրով սահմանվող տարեկան վարձավճարի գումարը, ինչպես նաև տվյալ պայմանագրի կատարման հետևանքով և դրան անմիջականորեն վերագրելի՝ Հայաստանի Հանրապետության օրենսդրությամբ սահմանված հարկային պարտավորությունների կատարմանն ուղղվող գումարները փոխհատուցվելու են Հայաստանի Հանրապետության պետական բյուջեի միջոցների հաշվին։
Պայմանագրի շրջանակներում տարեկան ձևավորվող ծախսերը կազմում են 37863.2 հազար դրամ, որից 24522.8  հազար դրամը՝ հողամասի վարձավճարը, 3531.3 հազար դրամը՝ շահութահարկը և 9809.1 հազար դրամը՝ ավելացված արժեքի հարկը։ Նախագծով հաշվարկված է պարտավորությունների կատարումը 2026 թվականի մայիսի 19-ից մինչև տարեվերջ՝ յոթ ամիսների և 12 օրվա համար, կազմում է 23331.7 հազար դրամ, որից 15111.2  հազար դրամը՝ հողամասի վարձավճարը, 2176.0 հազար դրամը՝ շահութահարկը և 6044.5 հազար դրամը՝ ավելացված արժեքի հարկը (կցվում է Կառավարության 2026 թվականի ապրիլի 9-ի «Հայաստանի Հանրապետության կառավարության 2025 թվականի օգոստոսի 21-ի №1184-Ա որոշման մեջ լրացումներ կատարելու մասին» №456-Ա որոշման համար հիմք հանդիսացած հիմանվորումը)։
1.2. Բնության հուշարձանների ուսումնասիրություն և անձնագրավորում միջոցառման մասով
Հայաստանի Հանրապետության կառավարության 2008 թվականի օգոստոսի 14-ի №967-Ն որոշմամբ հաստատվել է Հայաստանի Հանրապետության բնության հուշարձանների ցանկը, որով սահմանվել է 233 բնության հուշարձան։ Սակայն դրանց միայն մի մասն ունի հաստատված անձնագիր և անձնագրավորված են ընդամենը 33 բնության հուշարձաններ։

Բնության հուշարձանների զգալի մասի դեպքում դեռ ամբողջությամբ հստակեցված չեն դրանց սահմանները, տարածքների չափերը, հողամասերի իրավական կարգավիճակը, ինչպես նաև սեփականության և հողօգտագործման վերաբերյալ տվյալները։ Արդյունքում՝ դժվարանում է այդ տարածքների պահպանության ռեժիմի լիարժեք կիրառումը և բարդանում է դրանց նկատմամբ միասնական, կանխատեսելի և իրավական տեսանկյունից հստակ կառավարումը։

Չանձնագրավորված բնության հուշարձանների ներկա վիճակի գնահատման, տեղորոշման և դրանց վերաբերյալ ճշգրիտ մասնագիտական տվյալների հավաքագրման նպատակով Հայաստանի Հանրապետության շրջակա միջավայրի նախարարի 2022 թվականի սեպտեմբերի 22-ի №326-Լ հրամանով ստեղծվել է բնության հուշարձանների գույքագրման միջգերատեսչական աշխատանքային խումբ, որի հիմնական նպատակը Հայաստանի Հանրապետությունում գտնվող չանձնագրավորված բնության հուշարձանների ներկա վիճակի գնահատումն ու տեղորոշումն է։ Արագածոտնի մարզում իրականացված աշխատանքների ընթացքում կատարվել են մասնագիտական գնահատման, տեղորոշման, սահմանագծման և հատակագծերի մշակման աշխատանքներ։ Արդյունքում հնարավոր է դարձել հստակեցնել «Փոքր Արտենի» հրաբուխ» բնության հուշարձանի փաստացի տեղադիրքը, դրա պահպանվածության աստիճանը, զբաղեցրած տարածքների նախնական շրջանակը և հետագա իրավական ձևակերպման համար անհրաժեշտ հիմքերը։

Հուշարձանի գույքագրման աշխատանքների արդյունքներով արձանագրվել է, որ «Փոքր Արտենի» հրաբուխ երկրաբանական հուշարձանը հիմնականում պահպանվել է, սակայն վերջինիս անմիջապես հարավային լանջի մերձստորոտային հատվածում իրականացվում են հանքարդյունահանման աշխատանքներ, որոնք կարող են հանգեցնել հուշարձանի բնական վիճակի, երկրաբանական կառուցվածքի և լանդշաֆտային ամբողջականության խախտման։

Միաժամանակ արձանագրվել է, որ հուշարձանի գագաթային հատվածից մոտ 1.3 կմ հարավ՝ հրաբխային գործունեության հետևանքով ձևավորված լավային հոսքերի լանջային հատվածներում առկա են օբսիդիանի արդյունահանման հետքեր, ինչը փաստում է տարածքի նկատմամբ շարունակական մարդածին ներգործության առկայությունը և բնության հուշարձանի պահպանության ռեժիմի հստակեցման անհրաժեշտությունը։
2. Առաջարկվող կարգավորման բնույթը
2.1. «Արգելոցապարկային համալիր» բնության հատուկ պահպանվող տարածքների կառավարում միջոցառման մասով

Հիմք ընդունելով վերոգրյալը՝ առաջարկվում է Կառավարության պահուստային ֆոնդից հատկացնել 23331.7 հազար դրամ «Արգելոցապարկային համալիր» ՊՈԱԿ-ին՝ Կառավարության 2025 թվականի օգոստոսի 21-ի «Համահայկական խաղերի համաշխարհային կոմիտե» հասարակական կազմակերպությանը կառուցապատման իրավունքով տարածք տրամադրելու մասին» №1184-Ա որոշմամբ ստանձնած պարտավորությունների կատարման համար։

2.2. Բնության հուշարձանների ուսումնասիրություն և անձնագրավորում միջոցառման մասով
Նախագծով նախատեսվում է հատկացնել ֆինանսական միջոցներ «Փոքր Արտենի» հրաբուխ» երկրաբանական հուշարձանի սահմանները (հատակագծերը) և տարածքների չափերը հաստատելու նպատակով, ինչը հիմք է ստեղծում դրա նկատմամբ հետագա բոլոր իրավական գործընթացների կազմակերպման համար։ Եթե ժամանակին չհստակեցվեն «Փոքր Արտենի» հրաբուխ երկրաբանական հուշարձանի սահմանները, տարածքների չափերը և դրանց սահմաններում ներառվող հողամասերի կարգավիճակը՝ կշարունակի պահպանվել իրավական անորոշությունը, ինչը կարող է դժվարացնել պետական մարմինների միջև գործառույթների հստակ բաժանումը, նվիրաբերության գործընթացը, պետական գրանցումը, հողերի նպատակային և գործառնական նշանակության փոփոխությունը, հողային հաշվեկշռի ճշգրտումը և բնության հուշարձանների պահպանության ռեժիմի իրականացումը։
3. Ակնկալվող արդյունքը
3.1. «Արգելոցապարկային համալիր» բնության հատուկ պահպանվող տարածքների կառավարում միջոցառման մասով
«Արգելոցապարկային համալիր» ՊՈԱԿ-ի և ի «Համահայկական խաղերի համաշխարհային կոմիտե» հասարակական կազմակերպության միջև կնքվելիք պայմանագրի շրջանակում օրենսդրությամբ ձևավորվող հարկային պարտավորությունների կատարում։

3.2. Բնության հուշարձանների ուսումնասիրություն և անձնագրավորում միջոցառման մասով
Ակնկալվում է, որ.

ա) «Փոքր Արտենի» հրաբուխ երկրաբանական հուշարձանի սահմանները և տարածքների չափերը կստանան պաշտոնական, իրավական ուժ ունեցող ամրագրում, ինչը հիմք կհանդիսանա դրա պահպանության ռեժիմի կիրառման, գույքային կարգավիճակի հստակեցման և արդյունավետ կառավարման համար։ Արդյունքում բնության հուշարձանի պահպանությունը ցանկային և նկարագրական մակարդակից կտեղափոխվի հստակ սահմաններով, մակերեսներով, կադաստրային և իրավական տվյալներով ապահովված կառավարման դաշտ,
բ)
կբարձրանա պետական և տեղական մակարդակներում կառավարման արդյունավետությունը, քանի որ կնվազեն սահմանների, հողամասերի պատկանելության, վարչական սահմանների և օգտագործման իրավաչափության հետ կապված անորոշությունները,
գ)
ամբողջությամբ հստակեցված, քարտեզագրված և անձնագրավորված բնության հուշարձանը համայնքների համար կարող են դառնալ ոչ միայն պահպանության ենթակա բնական արժեքներ, այլ նաև զարգացման գործիքներ (զբոսաշրջային գրավչություն, սոցիալ-տնտեսական օգուտներ՝ տեղական ծառայությունների զարգացման, ուղեկցող ենթակառուցվածքների ձևավորման, նոր աշխատատեղերի ստեղծման և այլն)։

Բնության հատուկ պահպանվող տարածքների օգտագործման վերաբերյալ գործող օրենսդրությունը նույնպես նախատեսում է, որ պահպանական ռեժիմին համապատասխան թույլատրելի են ճանաչողական զբոսաշրջությունը, գիտական ուսումնասիրությունները և կրթական գործունեության տարբեր ձևերը։

4. Նախագծի մշակման գործընթացում ներգրավված ինստիտուտները և անձինք

 Շրջակա միջավայրի նախարարություն։
5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին

Սույն որոշման նախագծի ընդունմամբ պետական բյուջեում ծախսերի կամ եկամուտների փոփոխություններ նախատեսված չեն:
6. Կապը ռազմավարական փաստաթղթերի հետ. 
6.1. «Արգելոցապարկային համալիր» բնության հատուկ պահպանվող տարածքների կառավարում միջոցառման մասով
ՀՀ Կառավարության 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների զարգացման ռազմավարությունը և ռազմավարության գործողությունների պլանը հաստատելու մասին» №2145-Լ որոշում։
Ներկայացված նախագիծը բխում է ՀՀ Կառավարության 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների զարգացման ռազմավարությունը և ռազմավարության գործողությունների պլանը հաստատելու մասին» №2145-Լ որոշման՝

- հավելված 1-ով հաստատված «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների զարգացման ռազմավարության» 58-րդ կետով սահմանված՝ Թիրախ 2.1․ Պետություն-մասնավոր համագործակցությամբ արդիական մարզագույքային պայմաններ ունեցող և միջազգային չափանիշներին համապատասխան մասնագիտացված մարզումների կազմակերպման ենթակառուցվածքների առկայություն՝ յուրաքանչյուր մարզում առնվազն 1 պետական համալիր մարզադպրոցի առկայության բաղադրիչով։
-  հավելված 2-ով հաստատված «Գործողությունների պլանի» Գործողություն 3՝ ՀՀ քաղաքներում մարզահրապարակների կառուցում, կահավորում և արդիականացում նպատակից և ակնկալվող ՀՀ քաղաքներում առկա հասանելի և պահանջված բացօթյա մարզահրապարակներ և խաղահրապարակներ ունենալու արդյունքից։
6.2. Բնության հուշարձանների ուսումնասիրություն և անձնագրավորում միջոցառման մասով
Նախագիծը բովանդակային առումով համահունչ է Հայաստանի վերափոխման ռազմավարություն 2050 փաստաթղթի տրամաբանությանը, քանի որ այն միտված է պետական կառավարման արդյունավետության բարձրացմանը, բնական ժառանգության պահպանությանը, տարածքների նկատմամբ իրավական հստակության ապահովմանը և բնական կապիտալի նկատմամբ պատասխանատու կառավարմանը։ Բնության hուշարձանների սահմանների, տարածքների չափերի, գույքային կարգավիճակի և կառավարման ենթակայության հստակեցումը նպաստում է «կանաչ», անվտանգ և երկարաժամկետ կայուն զարգացման նպատակներին։

Նախագիծը համահունչ է նաև Հայաստանի Հանրապետության կառավարության 2021-2026 թվականների ծրագրին, քանի որ նպաստում է շրջակա միջավայրի պահպանության, բնական ռեսուրսների կայուն կառավարման, պետական կառավարման արդյունավետության, hողային և կադաստրային տվյալների հստակեցման, ինչպես նաև ոլորտային քաղաքականությունների գործնական իրականացման ուղղություններով ստանձնած պարտավորությունների կատարմանը։ Բնության hուշարձանի իրավական ամբողջական ձևակերպումը տվյալ ծրագրի շրջանակում բնապահպանական և ինստիտուցիոնալ կարողությունների ամրապնդման գործնական քայլ է։

Ոլորտային ռազմավարությունների մասով նախագիծը անմիջականորեն կապված է Հայաստանի Հանրապետության բնության հատուկ պահպանվող տարածքների ռազմավարության, պահպանության և օգտագործման բնագավառում պետական ծրագրի և միջոցառումների հետ, որը հաստատվել է Հայաստանի Հանրապետության կառավարության 2014 թվականի սեպտեմբերի 25-ի №1059-Ա որոշմամբ։ Այդ ռազմավարությամբ բնության հատուկ պահպանվող տարածքները դիտարկվում են որպես բնական միջավայրի, կենսաբանական և լանդշաֆտային բազմազանության, ինչպես նաև երկրի կայուն և երկարաժամկետ զարգացման ապահովման արդյունավետ միջոց և առաջարկվող նախագիծը հենց այդ ռազմավարական նպատակների գործնական շարունակությունն է՝ միտված բնության hուշարձանի սահմանների, hողային կարգավիճակի, պետական կառավարման և անձնագրման համակարգի հստակեցմանը։
